
Annotatsiya. Maqolada o‘zbek jurnalistikasida sun’iy intellektning qo‘llanilishi 
jurnalistning ishini osonlashtirish barobarida dezinformatsiyani kuchaytirish omiliga 
aylangani ko‘rsatib berilgan. 124 nafar jurnalist va media sohasi vakillari o‘rtasida o‘tkazilgan 
so‘rovnoma natijalari asosida sun’iy intellekt bugungi kunda o‘zbek jurnalistlarining kasbiy 
faoliyatida qanday potensial o‘zgarishlar yasagani, soha xodimlarining sun’iy intellektni 
qo‘llash bilan bog‘liq mediasavodxonlik ko‘rsatkichlari o‘rganilgan. So‘rovnoma natijasida 
qo‘lga kiritilgan ma’lumotlarda sun’iy intellekt davrida o‘zbekistonlik jurnalistlarning 
jurnalistik ijod jarayonidagi kasbiy halolligi, sun’iy intellekt bilan ishlashda dezinformatsiya 
xavfi ni anglash darajasi, neyrotarmoqlarning media sohasi vakillari faoliyatiga ta’siri tahlil 
qilinadi.

Kalit so‘zlar: Sun’iy intellekt, dipfeyk, dezinformatsiya, sintetik kontent, sun’iy 
jurnalistika, neyrotarmoqlar, sun’iy intellekt savodxonligi, post-raqamli tanqidiy media 
savodxonlik.

Jurnalistlarning kasbiy faoliyatida sun’iy intellektdan foydalanish holati va jurna-
listik faoliyatga sun’iy intellektning o‘rni ilmiy jihatdan keng o‘rganilayotgan 
mavzulardan biridir. Sababi so‘nggi yillarda barcha sohalar kabi jurnalistika 

amaliyotida sun’iy intellektni qo‘llash axborotni qidirish, tahlil qilish, matnlarni tahrir va 
tarjima qilish, vizualizatsiyalash, auditoriya bilan ishlash, tasvir va videolarni generatsiya 
qilish kabi uzoq muddat talab qilinadigan jarayonlarni optimallashtirib, ommalashib 
bormoqda.

M. G. Shilina, I. I. Volkova, A. Y. Bombin va A. A. Smirnova sun’iy intellekt hodisasini 
sun’iy kommunikatsiya sifatida qayta ko‘rib chiqib, muallifl ar “sun’iy jurnalistika” 
atamasini taklif qiladilar [12]. Ularning tadqiqotida ilk bor sun’iy intellektga asoslangan 

jurnalistikaning turli konseptual nyuanslarini 
yoritishga, uning ijtimoiy dinamikasiga 
ta’sir ko‘rsatib, ushbu sohaning asosiy 
texnologik va kommunikativ atributlarini 
qanday o‘zgartirishini tadqiq etishga harakat 
qilinadi.

Sun’iy intellekt davrida undan ratsional 
foydalanishni bilish, u keltirib chiqarayotgan 
dezinformatsiya va uning oqibatlariga qarshi 
kurashish bugungi noaniqliklar, axboriy 
xaos jarayonida jurnalist ega bo‘lishi 
kerak bo‘lgan asosiy ko‘nikmalardan 
biriga aylanib bormoqda. Sun’iy intellekt 
jurnalistning ishini osonlashtirish barobarida 
jurnalistlarning ijodiy qobiliyatlarining 
kamayishi, aqliy yalqovlikning kelib chiqishi, 
axboriy olamda ishonchsiz axborotlar 
ulushining oshib borishi, insonning hissiy 
intellekti sezilmaydigan, ta’sirchanlik va 
samaradorligi kam bo‘lgan axborotlarning 
ko‘payishiga sabab bo‘lmoqda.

O‘zbekiston mediasi ham jahon 
jurnalistikasining integral qismi sifatida bu 
jarayonlardan chetda emas. O‘zbekiston 
jurnalistika amaliyotida sun’iy intellektdan 
faol foydalanish boshlandi. Bugungi kunda 
jurnalistikada sun’iy intellekt axborot 
man ba si sifatida namoyon bo‘ladigan 
jurnalistik materiallar soni oshgan. Buning 
algoritmi oddiy. Jurnalist sun’iy intellektga 
“O‘zbekiston kelajagini qanday tasavvur 
qilasan?”, “O‘zbekistonda qaysi kasblar 
juda tez rivojlanmoqda?”, “Qaysi sohalarga 
investitsiya kiritsa o‘zini oqlaydi?” degan 
savollar beradi va neyrotarmoqlar bergan 
javob asosida maqola tayyorlaydi.

Jurnalistlarning sun’iy intellektdan foyda-
lanish tajribasini o‘rganishga qaratilgan 
tadqi qotimizda mavzuni o‘rganish, dastlabki 
kuzatuv, olingan birlamchi ma’lumotlar 
asosida media sohasi vakillarining sun’iy 

intellekt bilan munosabatini o‘rganish, 
neyrotarmoqlarning ijod jarayoniga ta’siri, 
yutuq va kamchiliklarini o‘rganishga 
qaratilgan 28 ta savoldan iborat anketa 
so‘rovnoma tuzildi. Savollarning 5 tasi 
kirish, nazorat va xulosa savollari, 23 tasi 
asosiy savollar.

Savollar ikkita yo‘nalishga ko‘ra ishlab 
chiqilgan: birinchisi — media sohasi 
vakillarining sun’iy intellektga nisbatan 
munosabatini aniqlash, ikkinchisi — sun’iy 
intellektdan foydalanish ko‘nikmasini 
baholashga qaratilgan. Ikkinchi yo‘nalish 
ayniqsa ahamiyatli bo‘lib, uni sun’iy 
intellekt savodxonligi yoki post-raqamli 
tanqidiy media savodxonlik tushunchalari 
bilan ifodalashimiz mumkin. So‘rovnoma-
ga media sohasi vakillari sun’iy intellekt 
avtomatik yaratgan yangiliklarning to‘g‘ri ligi, 
mazmunining haqqoniyligi va noxolisligi-
ni tekshira olish malakasining mavjud yoki 
yo‘qligini aniqlab beruvchi savollar kiritildi.

So‘rovnomada respublikaning barcha 
hududlaridan 124 nafar ishtirokchi qatnashdi. 
Shundan 50 (40,3 foiz) nafari 18–25 yosh 
oralig‘ida, 38 (30,6 foizi) 25–35 yosh 
oralig‘ida, 27 (21,5 foizi) nafari 35–45 yosh 
oralig‘ida, 8 (6,5 foizi) nafari 45–60 yosh 
oralig‘ida, 1 (0,8 foizi) nafari 60 yoshdan 
katta bo‘lgan respondentlar qatnashdi. 
Ishtirokchilarning 51 nafari (41,1 foizi) 
erkaklar, 73 nafari (58,9 foizi) ayollardir. 
Toshkent shahri, Qoraqalpog‘iston Respub-
likasi, Toshkent viloyatidan boshqa hudud-
larga taqqoslaganda ko‘proq ishtirokchilar 
qatnashdi.

Olingan so‘rov natijalari foizlashtirildi, 
jurnalistlarning sun’iy intellekt bilan ishlash 
tajribasi, yo‘nalishlari va neyrotarmoqlar 
bilan ishlashdagi mediasavodxonlik ko‘r-
sat  kichlari aniqlandi. Muhokama ning aso-

siy masalasi – axborotlar yaratishni 
avtomatlashtirish orqali jamiyatda 
dezinformatsiya va axborotning nomaqbul 
shakllari ko‘payishi bo‘yicha xavotirlarni 
yuzaga kelganidir. Qayd etish lozimki, 
neyrotarmoqlar jurnalistika sohasida 
axborotlar yaratish jarayoniga jiddiy ta’sir 
ko‘rsatdi.

Jurnalistlarning kasbiy faoliyatda sun’iy 
intellektdan foydalanishi bo‘yicha huquqiy 
va axloqiy masalalar tartibga solinmagani 
mavzuni chuqurroq o‘rganish va tahlil 
etish zaruratini yana bir bor ko‘rsatdi. 
Jurnalistlarning uzatayotgan axborotining 
haqqoniyligi, xolisligi uchun ijtimoiy 
javobgarligi bir qator ilmiy izlanishlarda 
keng muhokama etilmoqda. Masalan, 
Porlezza C. tadqiqotida sun’iy intellekt 
sohasidagi me’yoriy-huquqiy baza kamdan-
kam hollarda ommaviy axborot vositalarini 
o‘z ichiga oladi, agar o‘z ichiga olsa ham, 
ularni dezinformatsiya, ma’lumotlar va 
sun’iy intellekt savodxonligi, shuningdek, 
xilma-xillik, plyuralizm va ijtimoiy 
mas’uliyat kabi masalalar bilan bog‘lanishi 
ko‘rsatiladi [10].

P. Jandrić tadqiqotida post-raqamli 
tanqidiy media savodxonligi va sun’iy intel-
lektning noxolisligi tushunchalari keltirilgan 
bo‘lib, mavzuning dolzarbligini asoslaydi 
[6]. Dezinformatsiya va feyk yangiliklarga 
qarshi kurashda sun’iy intellekt va media 
savodxonligi ta’limidan foydalanish 
istiqbollari Washington J. [16] tomonidan 
o‘rganilgan bo‘lib, dezinformatsiya turli 
media platformalarida tarqalgani sayin, 
ularning jamoatchilik fi kri, siyosiy qarorlar 
va ijtimoiy hamjihatlikka ta’siri tobora 
yaqqolroq namoyon bo‘lishi ko‘rsatiladi. 
Sun’iy intellektni ta’lim va mediasavodxonlik 
amaliyoti bilan uyg‘unlashtirish yolg‘on 

axborotning jamiyatga ta’sirini yumshatish 
uchun potensial yechim ekanligi ta’kidlanadi.

McCosker A. [8] ishida esa sun’iy 
intellektning ijtimoiylashuvi o‘rganiladi 
va vizual ma’lumotlar va mashinali 
o‘rganish usullaridan foydalangan holda 
shakllanayotgan media sintetik deb nom-
lanadi. Himoya choralari sifatida tartib ga 
solish, texnik nazorat va raqamli yoki media 
savodxonligini oshirish ko‘rsatiladi. Ushbu 
maqolada savodxonlikning qaysi darajasi 
dipfeyklar keltiradigan zararni bartaraf eti shi 
mumkinligi haqidagi savol o‘rtaga tashla nib, 
yechim sifatida ma’lumotlar savodxonligi 
taklif etiladi. Tahlil natijalariga ko‘ra, 
GitHub va YouTube sun’iy intellektning 
ijtimoiylashuviga va madaniyatning shakl-
lanishiga ko‘maklashmoqda.

Shuningdek, neyrotarmoqlar generatsiya 
qilgan videolarning eng zararli shakli 
bo‘lmish dipfeyklarni aniqlash Bansal N. va 
boshqalar [1], Pant S. va boshqalar [9], Ram 
R. S. va boshqalarning [11], Mary A. va 
boshqalarning [7], Suratkar S. va boshqalar 
[15], El-Gayar M. M. va boshqalar [4] 
ishlarida aks etgan. Ko‘rinib turibdiki, 
jurnalistik faoliyatda sun’iy intellektning 
qo‘llanilishi nafaqat amaliy hodisa, yechimi 
topilishi kerak bo‘lgan muammo, shuning 
barobarida ilmiy mavzudir. Va ilmiy 
tadqiqotlarda sun’iy intellekt sohasidagi 
savodxonlikni mediasavodxonlikning bir turi 
sifatida ko‘ra olishimiz turlicha tushuncha 
va talqinlarga ko‘ra isbotlab berilgan.

Jurnalistika sohasida sun’iy intellektning 
qo‘llanishi tez rivojlanayotgan ten-
densiya bo‘lib, uning qamrovi borgan 
sari kengayishini prognoz qilish mum-
kin. Feher K. va boshqalarning tadqiqotida 
dunyo bo‘ylab ekspertlar sun’iy intel-
lektga asoslangan media va info kom-

munikatsiyalarning kelajagiga oid qa rashlari 
tadqiq etilgan bo‘lib, unda 2050-yilga oid 
media va kommunikatsiyalar sohasidagi 
sun’iy intellektning rivojlanish yo‘nalishlari 
aniqlanadi [5].

Jahonda va O‘zbekistonda sun’iy 
intellekt faol foydalanilayotgan sharoitda 
uning xolisligi va haqqoniyligi savol ostida 
turibdi va neyrotarmoqlar generatsiya qilgan 
matnlarda faktologik xatolar, kontekstni 
noto‘g‘ri tushunish holatlari ko‘p uchraydi. 
Ayniqsa, 2021-yilgacha ma’lumotlarga asos-
langan sun’iy intellekt modellarida bu kabi 
kamchiliklar ko‘p. Xatolarni kamaytirish 
uchun inson nazorati bo‘lishi zarur. Inson esa 
sun’iy intellekt yaratgan mediamahsulotlarni 
baholashga mediasavodxonlik, tanqidiy 
fi krlash orqali yondashadi. Shu ma’noda, 
sun’iy intellekt savodxonligi umumiy 
mediasavodxonligining komponentidir.

Nazorat va fi ltrlovchi savollardan biri 
bo‘lgan “OAVning qaysi turida faoliyat 
yuritasiz?”, degan savolga beril-
gan javoblarda respon-
dentlarning asosiy qismi 
gazeta-jurnal va Internet 
saytlarida ishlashi ma’lum 
bo‘lgan, keyingi o‘rinlarni ij-
timoiy media, TV va PR xiz-
matlarida faoliyat yurituv-
chi media sohasi vakillari 
tashkil etgan. “Jurnalistik 
faoliyatingizda sun’iy 
intellektdan foydalana-
sizmi?”, degan savolga 
64,5 foizi (80 nafari) “Ha” 
degan javobni bergan, 35,5 
foizi (44 nafari) “Yo‘q” degan 
javob bergan.

18–25 yosh oralig‘ida yoshlarn-
ing qariyb to‘rtdan bir qismi sun’iy 

intellektdan matn generatsiyasi, foto/vid-
eo ishlab chiqarish, tarjima, SMM kontent 
yara tish maqsadida faol foydalanadi. 25–35 
yosh oralig‘idagi jurnalistlarning 70 foizi 
axborot tahlili, infografi ka yaratish kabi ma-
qsadlarda foydalanadi. Respondentlarning 
yoshi katta bo‘lgani sari neyrotarmoqlarga 
murojaat qi lish ko‘rsatkichi tushib boradi. 
35–45 yoshdagilarning yarmi tarjima maq-
sadida murojaat qilsa, 45–60 yoshdagilarn-
ing 60 foizi, 30 foizi axborotlarni izlash ma-
qsadida sun’iy intellektga murojaat qiladi. 
60 yoshdan oshganlar asosan foydalanmay-
di. Demak, yoshlar (18–35) sun’iy intellek-
tdan ijod jarayonida tezkorlikni ta’minlash 

uchun ko‘proq foydalanadi. Yoshi kattalar 
(45+) axborot olishning an’anaviy usullar-
iga hamda ishonchlilik masalalariga ko‘p 
e’tibor beradi.

Internet saytlari / SMM sohalarida 
ishlovchilarning faol foydalanuvchi 
sifatida qariyb 80 foizi sun’iy intellektdan 
foydalansa, gazeta-jurnallar, telekanal, PR, 
ta’lim jarayonlarida sun’iy intellektdan 
foydalanilishi kamayib boradi. Gazeta-
jurnallarda faoliyat olib boruvchi xodimlar 
sun’iy intellektga “yordamchi” sifatida 
qaraydi, teleradiokanallardagi ko‘pgina 
jarayonlarda inson ishtiroki zarur.

“ChatGPT yoki Midjourney kabi sun’iy 
intellekt instrumentlari bilan tanishmisiz?”, 
degan savol natijalariga ko‘ra javoblarning 
umumiy taqsimoti quyidagi jadvalda 
keltirilgan. Ko‘rinib turganidek, tadqiqotda 
ishtirok etganlarning qariyb yarmi 
ChatGPT yoki Midjourney kabi sun’iy 
intellekt vositalaridan ish faoliyatida faol 
foydalanishmoqda. Uchdan bir qismi 
bu vositalar bilan tanish, lekin kamroq 
foydalanishmoqda. Kam foydalanuvchilar 
ko‘pincha ma’lumotlarning noaniqligi, 

etik masalalar yoki texnik muammolarni 
sabab qilib, ishonchsizlik bildirishmoqda. 
Respondentlarning ko‘pchiligi sun’iy 
intellekt vositalari bilan tanish ekanligi 
va ulardan foydalanishni boshlaganligi, 
jurnalistika sohasida sun’iy intellektning 
integratsiyasi tezlik bilan rivojlanishini 
ko‘rsatadi.

“Neyrotarmoqlardan foydalanish siz 
uchun...”, degan savolga 61,3 foiz respon-
dentlar “oson” degan javobni bergan, 38,7 
foizi “qiyin” deb javob bergan. Yoshlarning 
(18–35) ko‘pchiligi sun’iy intellektni “oson” 
deb baholashgan. Bu ularning texnologi-
yalarga moslashuvchanligi bilan bog‘liq, 
qolaversa neyrotarmoqlardan foydalanish 
uchun maxsus dasturlash tillarini bilish ta-
lab etilmaydi. Ayollar erkaklarga nisbatan 
sun’iy intellektdan foydalanishni qiyin deb 
hisoblashgan. SMM/Internet-jurnalistika 
vakillarida ham “oson” javobi yetakchilik 
qiladi.

“Sizningcha, sun’iy intellekt nima?”, 
degan savolga 79,8 foiz (99 nafar) respondent 
“Kelajak interneti, yangi imkoniyatlar 
eshigi”, 20,2 foiz (25 nafar) “Xavf, tahdid 

1-jadval. 

va ishsizlik manbai” degan javobni beradi. 
To‘g‘ri, sun’iy intellekt texnologiyalarining 
rivoji unga bo‘lgan ijobiy yoki salbiy 
munosabat, u keltiradigan foyda yoki 
zarardan qat’iy nazar rivojlanib bormoqda. 
Biroq insonlarning unga nisbatan bahosi, 
munosabatini o‘rganish muhim. Navbatdagi 
savol shu masalani o‘rganishga qaratilgan 
edi. Tahlilda respondentlarning katta qismi 
unga taraqqiyotning bir ko‘rinishi sifatida 

qarashi aniq bo‘ldi. Darhaqiqat, sun’iy 
intellekt jurnalistika uchun imkoniyat va 
istiqboldir, lekin uning ta’sirini to‘g‘ri 
boshqarish lozim.

Tadqiqotning asosiy savollaridan biri 
bo‘lgan “Sun’iy intellekt yordamida qanday 
kontent yaratmoqdasiz?”, savoliga ovozlar 
soni quyidagi jadvalda aks etgan. E’tibor 
berilsa, ijtimoiy tarmoq kontenti yaratish 
yetakchi o‘rinda turibdi. Ikkinchi o‘rinda 

2-jadval. 

3-jadval. 

aynan yaratuvchanlik talab etmaydigan 
tarjima ishi avtomatlashayotgani ko‘rinadi. 
Sun’iy intellektdan ijod jarayonida 
foydalanmaydiganlar ham salmoqli qismni 
tashkil etadi. Ijodkorlik talab qiladigan ishlar 
(yangiliklar, tahliliy materiallar) asosan 
inson qo‘lida ekani ma’lum bo‘ldi.

“Ijodiy ishingizning necha foizi sun’iy 
intellektga tegishli?”, savoli jurnalistik ijod 
jarayonidagi sun’iy intellektning ishtirokini 
o‘lchash, neyrotarmoqlarning yaratilayotgan 
mediamahsulotlardagi ulushini aniqlashga 
qaratilgan edi. Sotsiologik tadqiqot dasturi 
ishchi farazida bu ko‘rsatkich yuqori bo‘lishi 
prognoz qilingan edi. Amalda natijalar buni 
tasdiqlamadi. Ijodiy ishlarning 50 foiz yoki 
50 foizdan ortig‘i sun’iy intellektga tegishli 
deyuvchilar juda kamchilikni tashkil etdi. 
45,2 foizi esa tegishli emas degan javobni 
belgilagan. Demak, sun’iy intellekt faqat 
qo‘shimcha vosita sifatida, asosiy ijodiy 
qarorlar inson tomonidan qabul qilinmoqda.

“Sun’iy intellekt bilan ishlashda qanday 

muammolarga duch kelgansiz?”, degan 
savolga tajribali mutaxassislar axborot 
ishonchliligi bilan bog‘liq masalalarni 
ko‘rsatgan bo‘lsa, yoshlar texnik 
muammolarni keltirgan. Foydalanish 
qoidalari haqida ma’lumotlar yetarli 
emasligi degan variantda prompt (buyruq)ni 
to‘g‘ri yozishdagi qiyinchiliklar, maqsadga 
mos kelmagan natijalar olinishi, zarur 
funksiyalarni topolmaslik nazarda tutilgan. 
Bu variantni belgilaganlar 37,9 foizni tashkil 
etadi.

“2023-yilda qabul qilingan Sun’iy 
intellekt va jurnalistika bo‘yicha Parij 
xartiyasi bilan tanishmisiz?”, degan savol 
ayni kunda jurnalistik faoliyatda sun’iy 
intellektni qo‘llash bo‘yicha qabul qilingan 
axloq me’yorlari bilan tanish ekanligi 
yoki yo‘qligini aniqlashga qaratilgan. 
Respondentlarning 89,5 foizi tanish 
emasligini aytadi.

2023-yilda “Chegara bilmas muxbirlar” 
(RSF) xalqaro inson huquqlari tashkiloti 

4-jadval. 

16 ta hamkor tashkilotlar bilan birgalikda 
Sun’iy intellekt va jurnalistika bo‘yicha 
Parij xartiyasini e’lon qildi. U sun’iy 
intellekt bilan ishlashda ommaviy axborot 
vositalarining tamoyillarini aniqlashga 
yordam beradi. Parij xartiyasi — sun’iy 
intellekt va jurnalistika bo‘yicha birinchi 
xalqaro axloqiy yo‘riqnoma. Faktlar va 
dalillar, asl va sintetik kontent o‘rtasidagi 
aniq farq, tahririyatning mustaqilligi 
va inson mas’uliyati sun’iy intellekt 
davrida matbuotda ishonchli yangiliklar 
va ma’lumotlarga bo‘lgan huquqning 
asosiy kafolati bo‘ladi. Mazkur xartiya 
ham jurnalistikada sun’iy intellektning 
qo‘llanilishining axloqiy masalasi qanchalik 
dolzarb ekanini ko‘rsatadi. Jurnalistika 
ta’limida, umuman jurnalistlarning mala-
kasini oshirish tizimlarida bu kabi hujjatlar 
bilan tanishtirish va ahamiyatini tushuntirish 
muhimdir.

“Asl (inson yaratgan) va sintetik (sun’iy 
aql tayyorlagan) kontentni ajrata olasizmi?”, 
degan savolga bor-yo‘g‘i 8,9 foiz 
respondentlar professional tarzda aniqlay 
olishini bildirgan. 53,2 foizi intuitiv sezgi 
orqali aniqlaydi. 37,9 foiz respondentlar bu 
haqida o‘ylab ko‘rmaganini bildirgan.

Ma’lumki, sintetik kontent sun’iy intellekt 
algoritmlari yordamida yaratilgan kontentdir. 
U faqat matn emas, boshqa formatlarda ham 
bo‘lishi mumkin. Masalan, Ciftci U. A. va 
boshqalarning tadqiqotida [3] sintetik video 
kontentni biologik signallariga ko‘ra aniqlash 
masalasi ko‘tarilgan. Albatta, sun’iy intellekt 
yordamida yaratilgan mediamahsulotlarda 
notabiiylik uchraydi, buni tasvirlarda sezish 
mumkin. Hatto matnlarda ham insonning 
qalb qo‘ri sezilmasligi anglashiladi. Biroq 
neyrotarmoqlar faktlarni xato bergan 
bo‘lsa, buni aniqlash murakkab ish. Bunga 

intuitsiyaning o‘zi yetarli bo‘lmasligi 
mumkin.

“Neyrotarmoqlarga asoslanib yolg‘on 
axborot tarqatgan paytingiz bo‘lganmi?” 
savoliga 9,7 foiz respondentlar “Ha” deya 
javob bergan bo‘lsa, 90,3 foizi “Yo‘q” deya 
javob bergan. Stewart J., Lyubashenko N. 
& Stefanek G. tadqiqotida ko‘ringanidek, 
sun’iy intellekt tomonidan yaratilgan soxta 
yangiliklarni aniqlash murakkab ish va 
BERT kabi katta til modellari uchun oldindan 
o‘qitilgan transformerlar singari zamonaviy 
vositalardan foydalanish GPT tomonidan 
yaratilgan maqolalarni samarali tasnifl ashi, 
biroq GPT tomonidan yaratilmagan soxta 
yangilik maqolalarini kamroq samaradorlik 
bilan tasnifl ashi aytiladi [13].

“Neyrotarmoqlar yordamida yaratilgan 
soxta video — dipfeyklarni aniqlay 
olasizmi?”, savoliga ko‘pchilik “ha” deya 
javob bergani bu yuqoridagi savoldagi kabi 
intuitsiyaga asoslangan bo‘lishi ehtimoli 
bor. Sababi bugungi kunda dipfeyklar inson 
qiyofasini sintez qilish va o‘zgartirish uchun 
chuqur o‘rganish texnikasidan foydalanadi, 
xususan fi ribgarlik va dezinformatsiya 
kampaniyalarida qo‘llanilmoqda. Bunda 
odam soxta ekanligini ajrata olish mushkul. 
Suganthi S. T. va boshqalar ham o‘z tadqiqot 
ishida generativ-raqobatli neyron tarmoqlari 
yordamida jamiyatga xavf solishi mumkin 
bo‘lgan dipfeyklar yaratilishini aytib o‘tadi 
va uni aniqlash bo‘yicha yechimlar taklif 
etadi [14]. Boháček M. & Farid H. soxta 
shaxsdan ajratib turadigan o‘ziga xos 
mimika, imo-ishora va nutq xususiyatlarini 
aniqlaydi va qayd etadi [2].

“Jurnalistik faoliyatingizda sun’iy intel-
lekt yaratayotgan qanday imkoniyatlardan 
foydalanib ko‘rgansiz?”, savoli sun’iy 
intellekt media sohasining qaysi yo‘nali-

shlariga kirib borganini aniqlash, jurnalist 
va neyrotarmoqlarning hamkorlikdagi ish 
faoliyatini yanada aniqroq tasavvur etish 
imkonini beradi. Quyidagi jadvalda ko‘rinib 
turganidek, javoblar ichida axborotni izlash 
yetakchi o‘rinda turibdi. Keyingi o‘rinlarda 

tarjima, matn generatsiyasi (maqola yozish, 
klikbeytli sarlavha topish), foto generatsiyasi 
kabilar turibdi.

“Qaysi neyrotarmoqlardan foydalana-
siz?”, savoli neyrotarmoqlar ichida ChatGPT 
eng ommabopligini ko‘rsatdi, biroq media 

5-jadval. 

6-jadval. 

sohasida qo‘llanilayotgan instrument va vo-
sitalar juda o‘zgaruvchan bo‘lib, DeepSeek 
va boshqa neyrotarmoqlar qamrovi ham 
oshib bormoqda. “Sun’iy intellekt taqdim 
etgan ma’lumotlar qay darajada ishonch-
li?”, degan savolga respondentlarning katta 
qismi, ya’ni 81,5 foizi “o‘rta” degan javob-
ni belgilagan. Bu ham sun’iy intellekt bilan 

bo‘lgan ehtiyotkorona munosabatni ifoda-
laydi.

“Mediamakonda sun’iy intellekt keltirib 
chiqarayotgan asosiy muammo nimada?”, 
degan savolga berilgan javoblar quyida 
berilgan.

“Sun’iy intellekt kuchaytirayotgan 
dezinformatsiyaga qarshi qanday kurashish 

7-jadval. 

8-jadval. 

kerak?”, degan savolga oldingi savoldagi 
asosiy muammoning yechimi bo‘yicha 
mulohazalarni o‘rganishdan iborat edi. 
Javoblar quyidagi jadvalda aks etgan.

“Neyrotarmoq yordamida yaratilgan 
kontentni tekshirish jarayonida nimalarga 
e’tibor qaratasiz?”, degan savol 
jurnalistlarning sun’iy intellekt keltirib 
chiqarishi mumkin bo‘lgan dezinformatsiya 
muammosini yechish bo‘yicha malakasini 
aniqlash maqsad etilgan. Media sohasi 
vakillarining aksariyat qismi axborotni 
tekshirish zaruratini tushunishi aniqlangan.

“Neyrotarmoqlar axborot manbasi 
bo‘la oladimi?”, degan savolga 28,2 foiz 
respondentlar “ha” degan javobni bergan 

bo‘lsa, 71,8 foizi “yo‘q” degan javobni 
bergan. Bizning tadqiqotimizning faraziga 
ko‘ra neyrotarmoqlar axborot manbasi bo‘la 
oladi va ayni kundagi media amaliyotida 
ayni shu hodisa kuzatilmoqda.

“Sizning fi kringizcha sun’iy intellekt in-
son jurnalistning o‘rnini egallay oladimi?”, 
degan savolga 5,6 foiz respondentlar “ha”, 
46 foiz “yo‘q”, 48,4 foizi “qisman” degan 
javobni beradi. Mavzu bo‘yicha qo‘shim-
cha fi kr va mulohazalaringiz sifatida sun’iy 
intellektni jurnalistikada qo‘llashni chuqur-
roq o‘rganish zarurati, neyrotarmoqlar jur-
nalist ishini yengillashtirishi, biroq unda 
me’yorida foydalanish, sintetik kontent in-
sonda hayrat uyg‘otmasligi va hatto sun’iy 

intellektni yo‘qotish haqida qarashlar bayon 
etilgan.

Kichik tadqiqot orqali sun’iy intellektning 
jurnalistika sohasiga integratsiyasining 
dolzarb masalalarini qamrab olishga harakat 
qilindi. Tadqiqot natijalari shuni ko‘rsatadiki, 
sun’iy intellekt jurnalistlar uchun ishni 
osonlashtiruvchi vosita bo‘lish bilan 
birga, dezinformatsiya va jurnalistik etika 
muammolarni ham keltirib chiqarmoqda. 
Sun’iy intellekt jurnalistika sohasida 
muhim imkoniyatlarni yaratadi, biroq 
undan to‘g‘ri va ishonchli foydalanishda 
kasbiy tayyorgarlik, me’yorlar va nazorat 
mexanizmlarini rivojlantirish zarur.

Xulosa o‘rnida aytish lozimki, 
o‘zbekistonlik jurnalistlarning neyrotar-
moqlarga murojaati ko‘payib bormoqda, 
axborot izlash, yaratish, tarjima ishlarida 
neyrotarmoqlardan faol foydalanmoqda. 
Neyrotarmoqlar yolg‘on, noxolis yoki to‘liq 
bo‘lmagan axborot berishi mumkinligi 
to‘g‘risida tushunchaga ega. Biroq 
neyrotarmoqlar generatsiya qilgan kontentni 
tekshirishning professional usullaridan 
xabardor emas. Texnologik o‘zgarishlar 

